Assalaamu alaikum Warahmatullaahi Wabarakaatuh,

Salam sejahtera dan Salam Malaysia MADANI.

Terima kasih kepada rakan-rakan media dan semua pihak yang mengikuti

taklimat pada hari ini.

Pada hari ini, saya ingin menjelaskan tiga perkara utama:

() Pertama, status krisis bekalan global dan implikasinya
kepada ekonomi dunia dan Malaysia;

(i) Kedua, bagaimana tekanan krisis ini kini semakin jelas
dirasai dalam kos sara hidup, bekalan, pasaran dan
sentimen ekonomi domestik; dan

(i) Ketiga, tindakan Kerajaan untuk memastikan rakyat terus
dilindungi, bekalan negara kekal terjamin, dan ekonomi

negara terus berdaya tahan.

Apa yang sedang kita hadapi sekarang bukan lagi kejutan jangka pendek.
Ini bukan sekadar isu harga minyak, tetapi telah berkembang menjadi

krisis bekalan global yang memberi kesan kepada kos tenaga, logistik,

bahan mentah, makanan, perkhidmatan, dan akhirnya kepada

kehidupan harian rakyat.

Dalam erti kata lain, kita kini berada pada fasa pengurusan_tekanan

yang berpanjangan, bukan lagi semata-mata fasa pengurusan

kejutan awal.

Keadaan di Selat Hormuz masih belum menunjukkan penyelesaian yang

benar-benar meyakinkan. Walaupun terdapat perkembangan diplomatik

tertentu, ketidaktentuan global masih berterusan. Isunya bukan sahaja
sama ada bekalan fizikal terganggu atau tidak, tetapi juga melibatkan
premium risiko, kos insurans, logistik, kelewatan penghantaran dan

gangguan kepada rantaian bekalan dunia.

Dalam tempoh 13 hingga 17 April 2026, purata harga minyak mentah
Brent (spot) global menurun sebanyak 11.6 peratus, iaitu daripada
AS$131.67 setong kepada AS$117.85 setong. Walaupun harga
tertinggi minggu lalu mencecah AS$132.46 setong, ia masih berada di
bawah rekod kemuncak AS$144.46 yang dicatatkan selepas tercetusnya

krisis di Asia Barat.
Namun begitu, turun naik harga ini tidak bermakna risiko sudah
reda. Sebaliknya, ia menunjukkan bahawa krisis ini masih belum

selesai, dan tekanannya dijangka berterusan.

Sekiranya ketidaktentuan ini berlanjutan, impaknya kepada kos tenaga

dan rantaian bekalan global boleh mengambil masa sehingga 18 bulan

untuk kembali stabil, bergantung kepada perkembangan geopolitik
dan pemulihan laluan perdagangan. Maknanya, Malaysia tidak

terkecuali daripada tekanan global yang datang daripada pelbagai sudut.

Tekanan yang kini semakin nyata kepada ekonomi negara

Di sebalik suasana global yang mencabar, beberapa petunjuk ekonomi
Malaysia masih mempunyai asas yang kukuh. FBM KLCI ditutup pada
paras 1,695.21 mata pada 17 April 2026, berbanding 1,691.31 mata
pada minggu sebelumnya. Ini mewakili kenaikan mingguan sebanyak

3.9 mata atau 0.23 peratus, dan meneruskan momentum positif sejak

penghujung Mac. Dalam tempoh enam minggu, indeks ini meningkat 0.29
peratus. Pada minggu ini, indeks ini mengukuh pada paras 1,702.30
menunjukkan keyakinan pelabur terhadap asas ekonomi domestik
masih bertahan, sekaligus mengimbangi impak negatif daripada

penyusutan harga minyak Brent global.

Pada masa yang sama, Anggaran KDNK Awalan yang diterbitkan oleh
DOSM pada 17 April 2026 menunjukkan ekonomi negara dijangka
berkembang 5.3 peratus pada suku pertama 2026, berbanding 4.4
peratus pada tempoh yang sama tahun lalu. Prestasi ini juga selari
dengan jangkaan penganalisis pasaran antara 5.1 hingga 5.6 peratus,
dan dijangka mengatasi beberapa ekonomi utama serantau seperti

Singapura pada 4.6 peratus dan China pada 5.0 peratus.

Namun, angka-angka ini tidak boleh dibaca sebagai isyarat bahawa
tekanan telah berlalu. Sebaliknya, ia menunjukkan bahawa ekonomi
negara masih bertahan ketika berdepan tekanan luaran yang belum

reda.

Beberapa indikator bagi Mac 2026 masih belum dimuktamadkan, dan
impak penuh krisis ini lazimnya sampai kepada ekonomi dengan sedikit
kelewatan melalui kos logistik, harga import, keputusan pelaburan dan
sentimen pengguna. Maksudnya, asas kita masih kukuh, tetapi ruang

untuk berasa selesa masih belum ada.

Laporan Indeks Harga Pengguna bagi Mac 2026 menunjukkan inflasi
meningkat kepada 1.7 peratus berbanding 1.4 peratus pada Februari
2026. Peningkatan ini dipengaruhi terutamanya oleh kumpulan



pengangkutan yang meningkat kepada 1.6 peratus berbanding

negatif 0.7 peratus pada Februari 2026.

DOSM turut merekodkan kenaikan purata harga diesel di
Semenanjung Malaysia kepada RM4.09 seliter berbanding RM2.98
pada Februari, manakala RON97 meningkat kepada RM4.01
berbanding RM3.11.

Ini menunjukkan bahawa kesan krisis kini tidak lagi hanya berada di
peringkat pasaran global. la sudah mula meresap ke dalam kos
pengangkutan, logistik, harga barang dan perbelanjaan harian
rakyat. Dengan kata lain, rakyat kini sedang berhadapan dengan fasa

penyesuaian kos yang semakin nyata, dan sebab itu tindak balas

Kerajaan perlu jujur, cepat dan tepat berasaskan data semasa.

Pemantauan harga bahan makanan terpilih bagi tempoh 13 hingga 19

April 2026 menunjukkan pergerakan harga yang bercampur.

Harga purata ayam standard meningkat daripada RM9.09 sekilogram
kepada RM9.33 sekilogram, iaitu naik 2.8 peratus. Harga daging lembu
menurun 5.0 peratus kepada RM35.65 sekilogram, manakala telur
ayam Gred C kekal stabil pada purata RM3.66 bagi 10 biji.

Bagi kategori ikan dan sayur-sayuran pula, harga ikan kembung menurun
kepada RM16.43 sekilogram daripada RM17.08, manakala purata
harga sawi meningkat daripada RM5.89 kepada RM6.21 sekilogram.
Harga bayam hijau kekal stabil pada RM5.26 sekilogram.



Ini menunjukkan tekanan bekalan tidak berlaku secara seragam, tetapi

berbeza mengikut kategori dan dipengaruhi oleh faktor cuaca, kos input

pertanian, kos pengangkutan dan turun naik bekalan jangka pendek.

Pasaran buruh juga perlu terus dipantau rapat.

Berdasarkan data permohonan faedah di bawah Sistem Insurans
Pekerjaan olen PERKESO, seramai 4,708 pekerja dilaporkan
kehilangan pekerjaan bagi tempoh 16 hari pertama April 2026.

Trend ini masih memerlukan pemantauan rapi. Buat masa ini, ia belum

menunjukkan tekanan berskala besar, namun pengalaman lalu

menunjukkan impak kejutan kos tenaga kepada pekerjaan lazimnya

muncul dengan sedikit jarak waktu.

Oleh itu, suku kedua 2026 akan menjadi tempoh penting untuk

menilai_sama ada tekanan kos yang dihadapi syarikat mula

diterjemahkan kepada langkah pengurangan operasi atau pekerjaan.

Susulan daripada pengumuman Kerajaan untuk meningkatkan adunan
biodiesel kepada B15 secara berperingkat, mesyuarat dan lawatan
telah diadakan bagi mengenal pasti kesediaan fasiliti untuk
melaksanakan adunan biodiesel B15. Hasil dapatan pemeriksaan
infrastruktur depoh pengadun oleh Kementerian Perladangan dan
Komoditi mendapati lebih 70% depoh pengadun di Malaysia bersedia
untuk melaksanakan biodiesel B15 menggunakan fasiliti sedia ada.
Langkah penyesuaian operasi sedang dirangka oleh depoh pengadun
bagi memastikan kecekapan dan keterjaminan bekalan produk petroleum

kepada pengguna.



Saya dan Menteri Perladangan dan Komoditi telah turun melawat Klang
Valley Distribution Terminal (KVDT) dan melihat sendiri kesediaan loji
pemprosesan biodiesel di Pulau Indah, Klang memberi mesej penting
bahawa isu tenaga tidak lagi boleh dilihat hanya dari sudut bekalan
semasa. la perlu ditangani dalam satu kerangka nasional yang
menghubungkan keselamatan tenaga, kekuatan sektor komoditi,
kecekapan logistik, ketahanan rantaian bekalan dan daya tahan

ekonomi negara.

Lawatan tersebut penting kerana ia membolehkan Kerajaan melihat
sendiri keseluruhan ekosistem biodiesel negara secara menyeluruh,
termasuk pengeluaran bahan asas, keupayaan pengadunan, kelancaran

operasi fasiliti dan ketahanan rantaian bekalan.

Susulan keputusan tersebut, Kementerian Ekonomi dan Kementerian
Perladangan dan Komoditi pada masa ini menyusun tindakan bersama
semua pihak yang terlibat untuk merealisasikan agenda biodiesel

tersebut.

Minggu ini, Kerajaan telah mengadakan libat urus dengan wakil industri
pembuatan dan pelancongan untuk mengenal pasti input kritikal,
gangguan sebenar di peringkat operasi serta bentuk intervensi yang

paling segera dan berkesan.

Seterusnya dalam Mesyuarat Majlis Tindakan Ekonomi Negara (MTEN)
hari ini, kita telah meneliti dan bersetuju terhadap beberapa langkah
mitigasi strategik berdasarkan pembentangan daripada Pasukan

Petugas Pengurusan Krisis MTEN, Kementerian Pelaburan,

Perdagangan dan Industri (MITI) serta Kementerian Pelancongan,
Seni dan Budaya (MOTAC), dengan fokus utama untuk memastikan
rantaian bekalan dan kelangsungan industri domestik tidak terjejas

secara serius.

Bagi industri pembuatan, terdapat aduan berhubung kekurangan
bahan input utama yang berisiko menjejaskan rantaian nilai dan antara
cabaran utama yang dikenal pasti ialah kesukaran mendapatkan bekalan
alternatif dalam jangka masa singkat, di samping risiko sekatan atau

kekangan daripada negara pengeksport.

Untuk itu, MTEN pada hari ini telah bersetuju dengan tiga cadangan
yang meliputi fasilitasi logistik, sokongan mitigasi risiko dan
perluasan pasaran. Maka, Kerajaan sedang meneliti bekalan tempatan
yang tersedia dan boleh digunakan oleh industri yang terjejas, selain

memperkukuh rundingan dua hala antara kerajaan berasaskan

keperluan strategik negara dan prinsip perdagangan yang saling

melengkapi.

Antaranya kerjasama dengan Australia, tumpuan semasa ialah
memastikan kesinambungan bekalan input tenaga dan pertanian,
termasuk keperluan Malaysia terhadap fosfat untuk pengeluaran baja
dan keperluan Australia terhadap urea dari Malaysia, di samping

komitmen bersama untuk mengekalkan aliran bekalan tenaga yang stabil.

Dengan China pula, tumpuan diberikan kepada langkah strategik
meningkatkan bekalan resin dan nafta bagi menyokong pengeluaran

peranti perubatan kritikal dalam negara.



Pendekatan ini membolehkan jaminan sumber bekalan, mengurangkan
risiko gangguan rantaian bekalan global dan memperkukuh keselamatan

makanan, tenaga serta kesihatan negara.

Sejajar dengan itu, kerangka tindakan kerajaan kini tertumpu kepada tiga
keutamaan utama, iaitu menjamin dan meregang bekalan serta

mengekang kenaikan harga.

Pendekatan ini penting kerana krisis yang kita hadapi hari ini bukan
semata-mata soal harga, tetapi soal memastikan negara mempunyai
cukup bekalan, ruang penyesuaian, dan keupayaan melindungi
rakyat dan pastikan bekalan keperluan asas tidak terputus sehingga

bekalan alternatif dapat diperkukuhkan.

Dalam keadaan krisis global yang masih berlarutan, sektor pelancongan
bukan sekadar soal menambah jumlah pelawat, tetapi penting untuk
menjana pendapatan tukaran asing negara dan membantu

mengimbangi tekanan luaran yang sedang kita hadapi.

Berdasarkan input MOTAC dan MAHB, dalam tempoh satu bulan selepas
bermula krisis, sebanyak 288 penerbangan daripada Asia Barat ke
Malaysia telah dibatalkan, melibatkan 88,438 tempat duduk. Walau
bagaimanapun segmen Asia Barat ini hanya menyumbang kurang 1

peratus ketibaan pelancong ke Malaysia.

Menurut Tourism Malaysia, ketibaan pelawat dari China mencecah
4.7 juta pada tahun 2025, meningkat 25.1 peratus tahun ke tahun.
Setakat Februari 2026, terdapat kira-kira 871 penerbangan mingguan
merentasi 30 bandar di China dengan kapasiti 170,862 tempat duduk.

Ini memberi ruang kepada Malaysia untuk mempergiat promosi pasaran

yang merangkumi penduduk dari bandar lapis kedua dan ketiga.

Strategi untuk menambah jumlah pengunjung, perlu menekankan
kelebihan Malaysia sebagai destinasi yang stabil, mudah diakses,
mempunyai pengangkutan yang tidak terganggu, dan bekalan
tenaga domestik yang mencukupi untuk menyokong pengalaman

pelancongan.

Yang lebih penting, manfaat pelancongan tidak terhenti pada hotel dan
syarikat penerbangan sahaja. Apabila pelancong datang dan berbelanja,
kesannya akan turut dirasai oleh pengusaha inap desa, pemandu
pelancong, pengangkutan tempatan, restoran, penjaja, peruncit,

pengusaha kraftangan dan pelbagai perusahaan kecil lain.

Inilah limpahan ekonomi yang penting untuk memastikan industri kecil

terus hidup dan ekonomi setempat terus bergerak.

Sebab itu, memperkukuh sektor pelancongan dalam waktu ini bukan
sekadar soal promosi, tetapi soal memastikan lebih banyak perniagaan
tempatan terus bertahan dan lebih ramai rakyat terus mempunyai

sumber pendapatan.

Untuk itu, MTEN telah bersetuju terhadap beberapa langkah
pengukuhan bagi memastikan daya tahan sektor ini terus terpelihara.

Antaranya penyasaran _semula pasaran yang lebih stabil seperti

ASEAN dan Asia Timur (China, Jepun dan Korea), Australia dan India



adalah langkah untuk mengekalkan aliran pelawat dan pendapatan

kepada negara.

Seterusnya Kempen Melawat Malaysia 2026 dilanjutkan sehingga
tahun 2027 bagi memberi ruang kepada pasaran pelancongan
antarabangsa untuk pulih dan menyasarkan 47 juta pelawat asing dan
RM329 bilion pendapatan pelancongan kekal penting. Naratif yang

perlu kita bawa ialah keyakinan terhadap negara.

Dalam suasana sekarang, kelangsungan semua industri yang kritikal

adalah sebahagian daripada strategi survival ekonomi negara.

Krisis ini sekali lagi mengingatkan kita bahawa soal tenaga tidak boleh
dilihat semata-mata sebagai isu harga, tetapi sebagai isu daya tahan
ekonomi, keselamatan bekalan dan keupayaan negara
menyesuaikan diri dengan kejutan luar. Oleh itu, langkah jangka
sederhana dan panjang mesti bergerak serentak iaitu memperkukuh
keselamatan bekalan, mempelbagaikan sumber input strategik, dan

mempercepat kecekapan tenaga.

Kita sedar bahawa Malaysia kini sedang mengurus satu krisis yang
berlarutan dan berkembang secara berperingkat. Kita tidak lagi bercakap
hanya tentang kesan awal, tetapi tentang pendekatan negara
menyesuaikan dasar, mengurus tekanan kos, menjamin bekalan dan
keperluan asas, dan mengekalkan momentum ekonomi dalam

tempoh yang lebih panjang.

Dalam tempoh ini, kita semua dituntut untuk sama-sama melakukan

penyesuaian yang berhemah dalam usaha Kerajaan untuk meregang

bekalan. Antaranya adalah memperhebatkan kempen amalan baik
seperti perbelanjaan berhemat, penjimatan tenaga dan elektrik,
perancangan perjalanan yang lebih cekap demi mengurangkan

penggunaan bahan api dan kos harian.

Pendekatan ini adalah untuk memastikan penyesuaian berlaku secara

tersusun dan terkawal sekiranya tempoh ketidaktentuan berpanjangan.

Keputusan dan tindakan Kerajaan pada ketika ini mencerminkan satu
pendekatan yang pantas, berfokus dan berasaskan data. Kita mengakui
risiko yang sedang berlaku, tetapi kita juga yakin bahawa dengan
koordinasi yang baik antara kementerian, kerjasama industri, dan
disiplin pelaksanaan yang tinggi, Malaysia mampu mengharungi

episod ketidaktentuan ini dengan lebih tersusun.
Keutamaan kita kekal sama: melindungi rakyat, mengekalkan bekalan

dan keperluan asas, menyokong industri serta memastikan

momentum pertumbuhan negara tidak terjejas secara serius.

